
ങ്ങായോധനേ തവ കാണിപ്പനേഷ ഞാൻ.

ശത്രുഘ്നനിത്ഥം പറഞ്ഞു ബാണം തൊടു - 

ത്തുദ്ധതാമൎഷഭാവേന നിൽക്കും വിധൌ

ദുൎദ്ധരാഗ്നിസ്ഫുലിംഗങ്ങൾ തൽ ഗാത്രത്തി - 

ലെത്രയുമുജ്ജ്വലിക്കും പോലെയായിതേ.

ഹസ്തങ്ങൾ കൂട്ടിത്തിരുമ്മിക്കടകട - 

ശബ്ദത്തൊടും ഘോരദന്തം കടിച്ചുടൻ

പെട്ടെന്നു തീവ്രകോപേന ദൈത്യേന്ദ്രനും

ദുഷ്ട നീ നില്ലുനില്ലെന്നു ചൊല്ലിത്തദാ

സത്വരം താനൊരു വൃക്ഷം പറിച്ചതു

ശത്രുഘ്നമൂൎദ്ധാവിലെക്കെറിഞ്ഞീടിനാൻ.

തൽക്ഷണം താൻ ശിതബാണങ്ങളാലതു

പത്തുനൂറായറ്റു വീഴുകകാരണാൽ

ശത്രുഘ്നമൂൎദ്ധാവിൽ വീണതു വൃക്ഷമ - 

ല്ലത്യൽഭുതപുഷ്പവൎഷമായീ തുലോം. 60

തന്നുടെ കൎമ്മം ഫലിയ്ക്കാഞ്ഞതു കണ്ടു

ചിന്നുന്ന കോപേന രാത്രിഞ്ചരാധിപൻ

ഉന്നതമായോരു പാറ പുഴക്കിയാ - 

മന്നന്റെ മാറിലേക്കെറിഞ്ഞാൻദ്രുതം.

ചീണെന്നു വന്മുഴക്കത്തൊടെത്തുന്നതും

ബാണവൎഷംകൊണ്ടു രാഘവമന്നവൻ

കാണിനേരത്താൽ പൊടിക്കമൂലം തരി

കാണുവാനും പണിയാം മട്ടിലായഹോ.

വമ്പാറകളും മരങ്ങളും മേൽക്കുമേൽ

